راستے گھر نہیں جانے دیتے
کاشف حسین غائر
فہرست

6نوٹ


7اپنی انفرادیت کی آواز


15بنے ہیں کام سب اُلجھن سے میرے


16غبارِ دشتِ یکسانی سے نکلا


18مری آنکھوں کو دھوکا ہو رہا ہے


20صورتِ آبِ رواں ہوتا ہے


22وہ رات جاچکی، وہ ستارہ بھی جا چکا


23سنبھالے گا ہمیں کیا غم ہمارا


25نہ ہونے کا گماں رکھّا ہُوا ہے


26شہر در شہر لیے پھرتے ہیں


27آ کبھی شام کے علاوہ بھی


28رات، ملنے لگی گلے مجھ سے


30جنوں بغیر گزارا نظر نہیں آتا


32حال پوچھا نہ کرے، ہاتھ ملایا نہ کرے


33مداوائے آلام ہو جائے گا


35خواب تعبیر میں ڈھلا ہی نہیں


37چراغِ شام آیا ہے ہمارے


38کیا بتا ¶ں میں کدھر جاتا ہوں روز


40عقل کی بات سجھائی ہے مجھے


42جانے کیا دل پہ بار ہے ایسا


44بیٹھے بیٹھے خیال سا آیا


45مدّت سے کوئی شور بپا ہو نہیں رہا


46سیر کرنے سے ہَوا لینے سے


48دھول آمادۂ سفر ہی نہ تھی


50دل پہ دار و مدار ہے اپنا


52شہرِ جاں میں قیام ہے دل کا


53کیا کہیں اَور دل کے بارے میں


54لہک رہی ہے کسی گُل کی باس گلیوں میں


55پھول، خوشبو، دھنک ،ستارے سب


56نیند کرتے ہیں مر نہیں جاتے


58غلط نہیں ہے کسی کو یہ مشورہ دینا


60چراغِ تعلّق بجھا دینے والے!


62ہَوائے شب نے جسے تھا نظر میں رکھّا ہُوا


63یہ تماشائے رنگ و بُو بھی مجھے


64اے ہَوا تُو ہی نہیں میں بھی ہوں


66ہمِیں سے کرتا رہا گفتگو ہماری طرح


67کبھی آباد تھا یہ شہرِ جاں بھی


69نشّۂ غم ہے اور ہم ہیں بس


70دُنیا سے وابستہ ہوں


71غالباً وقت کی کمی ہے یہاں


73سفر میں رکھے نئے منظروں کی چاہ مجھے


75یاد وہ عمر بھر رہے گا کیا


77دل و نگاہ زمیں کی مثال ہو گئے ہیں


78سخن جو خود سے کِیا تیرے رُو برو کرتے


79اچانک کس کو یاد آئی ہماری


81جاؤں جس سمت اِجازت ہے مجھے


83متاعِ جسم و جاں کس کے لیے ہے


85خواب بُنتا رہوں میں بستر پر


87یہ شب جا رہی ہے سحر کی طرف


89تصویرِ شجاعت ہمہ عالم کے لیے تھے


90متفرقات




نوٹ

مندرجہ ذیل نو تخلیقات جو برقی مجموعے ’دھوپ روتی ہے‘ میں شامل ہیں،  اصل مجموعے سے حذف کر دی گئی ہیں۔ ان کی فہرست یہ ہے
نعت:

 آنکھ اُٹھتی ہو کوئی جیسے نگینے کی طرف
غزلیں:

آسماں آنکھ اُٹھانے سے کھُلا
ہر شام دِلاتی ہے اُسے یاد ہماری
مجھ سے منسوب ہے غبار مرا
رنگ جماتا رہتا ہوں
ترے ساتھ جاؤں گا آخیر تک
ایسا نہیں کہ دھیان جفا تک نہیں گیا
خواب کی جادُو گری رہتی ہے
دن کہاں اب وہ مزے داری کے دن
۔۔۔۔اعجاز عبید

اپنی انفرادیت کی آواز
خواجہ رضی حیدر
کاشف حسین غائر اُردو کے جدید شعری ادب کے اُفق پر نمودار ہونے والا ایک ایسا ستارہ ہے،جس کی نموداری میں ایک ایسی تہہ دار روشنی موجود ہے، جس روشنی میں ہم دُور تک اور دیر تک نئی نسل کے شعر ی ذوق اور اِس ذوق میں اظہار پاتی ہوئی معنویت کو دیکھ سکتے ہیں۔ میں گذشتہ ایک عشرے سے نہ صرف کاشف سے ذاتی طور پر واقف ہوں، بلکہ اس عرصے میں بڑی توجہ سے اُس کی شاعری کا مطالعہ بھی کرتا رہا ہوں۔وہ لفظ کی چنگاری سے معنی کا آتش کدہ روشن کرنے کی خواہش میں اپنی تخلیقی صلاحیتوں اور ان صلاحیتوں میں روپوش امکانات کو فروغ دینے کے لیے نہ صرف سنجیدہ ہے، بلکہ اپنے اظہار کی ایک واضح اور حتمی صورت گری کا متمنی ہے۔گویا وہ اپنے شعری اظہار میں ایک مکمل شاعر کے طور پر اپنا تعارف چاہتا ہے۔

کسی بھی شاعری پر اظہارِ خیال کے لیے دو باتیں ضرور پیشِ نظر رکھی جاتی ہیں۔ایک یہ کہ اس میں شعریت ہے یا نہیں اور دوسرے اس میں جذبۂ و احساس کہاں تک موجود ہے۔ان دونوں باتوں کے تعیّن کے بعد پھر اسلوب،لہجہ،خیال آفرینی اور تازہ کاری کے حوالے سے گفتگو کی جاتی ہے اور یہ اندازہ لگایا جاتا ہے کہ یہ شاعر اپنے تخلیقی رویّے سے موجودہ شعری صورتحال میں کسی تبدیلی یا انفرادیت کیشی کا متحمل ہے یا نہیں عموماً ایسا ہوتا ہے کہ بعض شعرا ،پُر گوئی اور تازہ کاری کے باوجود کسی دیرپا گفتگو کے دائرے میں نہیں آتے ہیں ، کیوں کہ ان کے ہاں اُس شعریت کی کمی ہوتی ہے،جو بہرحال ہر اہم اور قابلِ ذکر شاعری کا لازمہ ہے۔ایسے شاعر کبھی کبھی منظر پر آتے ہیں جو اپنے ہونے کا اعلان اپنے آغاز ہی سے کرتے ہیں اور دیر تک اپنی شعری قوّت کے حوالے سے نہ صرف منظر پر موجود رہتے ہیں،بلکہ اپنے عہد کی شعری روایت کا حصّہ بن جاتے ہیں۔ایسے شعرا کے ہاں تمام شعری لوازمات کے ساتھ انفرادیت کی گواہی موجود ہوتی ہے۔

اکیس ویں صدی کے موجودہ عشرے میں بہت سے ایسے شاعر موجود ہیں جو موزوں اور قابلِ اعتنا کلام پیش کرنے پر قادر ہیں، لیکن اِس ہجوم میں چند ہی شاعر ایسے ہیں جو ابتدا ہی سے اپنے شعری مزاج میں یکسانیت کا مظاہرہ کر رہے ہیں،اور یہی وہ شاعر ہیں جو کسی انفرادیت سے ہم کنار ہو کر اپنے عصر میں نمائندہ قرار پانے کے امکانات رکھتے ہیں۔کاشف حسین غائر بھی اپنے امتیازات کے ساتھ انھی شعرا میں سے ایک ہے جو اپنی تخیلاتی فضا اور تخلیقی نظامِ شعر میں دوسروں سے نمایاں ہے۔اس سے قبل کہ میں اس کی شاعری کے حوالے سے مزید گفتگو کروں ،ضرورت محسوس کرتا ہوں کہ یہاں کاشف کے کچھ اشعار درج کرتا چلوں، تاکہ میرے تجزیے کو گواہی مہیا ہوتی رہے۔

ہر نئی شام میری اُجرت ہے
دن بِتانا ہے روزگار مرا
رات کرتے ہیں ستارے کیسے
رات بھر نیند نہ آنے سے کھلا
عکس آتا ہے نظر اپنا ہی
آئنہ کس پہ عیاں ہوتا ہے
زمیں آباد ہوتی جا رہی ہے
کہاں جائے گی تنہائی ہماری
کیا کہیں اَور دل کے بارے میں
ہم ملازم ہیں اِس ادارے میں
میں ہَوا میں جو اُڑا پھرتا ہوں
غالباً خاک سے نسبت ہے مجھے
طے ہُوا بس کہ طے نہیں ہوں گے
بن تمھارے یہ مرحلے مجھ سے
اِس طرح حال کوئی چھپتا ہے
اِس طرح زخم چھپا لینے سے
اپنی آنکھوں سے ہو گئے اوجھل
اُس کے دل میں جگہ بناتے ہوئے
ہو سکتا ہے کہ ان اشعار کو پڑھ کر کسی ذہن میں یہ سوال ابھرے کہ یہ شاعری ذاتی تجربات کی شاعری ہے، لیکن میں اِس شاعری کو ذاتی تجربے پر مشتمل شاعری تصور نہیں کرتا،بلکہ اسے احوال کی شاعری کہتا ہوں،کیوں کہ تجربہ کسی شاعر کے ہاں پختہ گوئی اور سن و سال کی بزرگی سے مشروط ہوتا ہے،جب کہ کاشف ابھی عمر کے اُس زینے پر ہے جہاں جذبات و احساسات کی فراوانی اور خیال و فکر کا جوار بھاٹا آدمی کو سانس لینے کی مہلت بھی نہیں دیتا ہے، اس لیے عمر کی تیسری دہائی میں موجود کسی شاعر سے آپ جذبات و احساسات کی موجِ رواں کے علاوہ کسی فکری یا سکّہ بند شاعری کی توقّع کیسے کر سکتے ہیں۔اس عمر میں تو کیفیات کا اظہار ہی شاعری کی اساس قرار پاتا ہے۔البتہ مطالعہ اور مشاہدے کی کثرت کسی کیفیت کو تجزیے کی تہہ میں لے جا کر اِس طرح اجال دیتی ہے کہ وہ کیفیت قدم قدم پر اپنی انفرادیت کی اپنے طرزِ اظہار سے توثیق کرتی رہتی ہے۔

کاشف نے اپنے اظہار میں زبان و بیان پر خصوصی توجہ دی ہے،اِس لیے ابہام اور ثقالت سے وہ نہ صرف محفوظ ہے، بلکہ اس کے ہاں لفظی اور معنوی پُر کاری بالاعلان ہو گئی ہے۔وہ یادوں کا چہرہ ماضی کے آئینے میں نہیں دیکھتا،بلکہ وہ اپنے حال کو مستقبل سے جوڑنے کے خواب اپنی شاعری کے آئینے میں سجا تا ہے،لہٰذا اس کی یادیں ماضی کی بازیافت نہیں ،بلکہ مستقبل کی دریافت کا زادِ سفر ہیں۔ان یادوں کی ایک مبہم تہذیب ہے، جس کی تزئین کاشف نے اردو کے کلاسیکی اور معاصر ادب کے مطالعے سے کی ہے۔انسانی رشتوں کی تبدیل شدہ معنویت کا ادراک اور اس ادراک کے نتیجے میں اس کے اندر پیدا ہونے والا تا ¿سّف اور اس تا ¿ سّف کی کوکھ سے جنم لینے والی گہری بیزاری اور افسردگی اس کی شاعری میں تند دکھائی دیتی ہے۔وہ جذبات کی آندھی میں بھی اپنے سچے اور کھرے احساسات سے دامن کش نہیں ہوتا،اور اس مرحلے پر اس گداز کو اپنا سہارا بناتا ہے جو اس نے نقلِ مکانی اور معاشی تلخی سے کشید کیا ہے۔یہی وجہ ہے کہ اس کی شاعری کا مطالعہ کرتے ہوئے بار بار ایسا محسوس ہوتا ہے کہ جیسے شاعری اس کا گوشۂ عافیت بھی ہے۔

یہ شہر نظر آتا ہے ہم زاد ہمارا
اور گرد نظر آتی ہے فریاد ہماری
اچھا ہے کہ دیوار کے سائے سے رہیں دُور
پڑ جائے نہ دیوار پہ اُفتاد ہماری
بنے ہیں کام سب الجھن سے میرے
یہی اطوار ہیں بچپن سے میرے
مرے تو خواب مٹی ہو رہے ہیں
در و دیوار کو کیا ہو رہا ہے
ختم ہوتا ہے کہاں کارِ جہاں
اک نہ اک درد سری رہتی ہے
دنیا اک اُلجھاوا ہے 

جان چھڑاتا رہتا ہوں
میں ہی کیا گھر میں پڑا رہتا ہوں
گھر سے جاتی نہیں ویرانی بھی
ان اشعار سے یہ بات ظاہر ہے کہ کاشف کے دل اور دماغ کے درمیان ایک آویزش موجود رہتی ہے،لیکن یہ آویزش اسے بدحواس نہیں کرتی، بلکہ ایک نئے انداز سے اشیا، مناظر اور اجسام کے بارے میں غور کرنے پر آمادہ کرتی رہتی ہے۔ یہی وجہ ہے کہ وہ الفاظ میں روپوش معنویت اور موسیقی کو نہ صرف دریافت کرتا ہے بلکہ اسے بڑی چابک دستی سے شاعری بنا دیتا ہے۔ مزید یہ کہ اس کے ہاں سرگوشی میں اپنی بات کہنے کا عمل مصرعوں کی بین السطوری معنویت میں اضافہ کرتا ہے۔ کاشف کے ہاں اس عمل کی ابتدا ہی سے موجودگی اس امر کی بھی نشاندہی کرتی ہے کہ اظہار کا ایک مخصوص سلیقہ اس کے ہاں نمو ریز ہے اور یہی سلیقہ جلد اس کے اسلوب کے طور پر متعارف ہو گا۔ ان خصوصیات کی بنا پر اس کی قوّت متخیلہ اور اظہار میں ایک ایسا توازن پیدا ہو گیا ہے جو تسلسل کے ساتھ اس کی شاعرانہ بالغ نظری کا اعلان کرتا رہتا ہے۔ مجھے کاشف کے ہاں ایک اَور خوبی تسلسل کے ساتھ نظر آتی ہے اور وہ یہ کہ کاشف خواب اور شکستِ خواب کی کیفیات سے بہتر طور پر آشنا ہے جس کی بنا پر وہ نہ تعبیر سے پہلے کسی واہمے کا شکار ہوتا ہے اور نہ تعبیر کے بعد کسی جذباتیت کا مظاہرہ کرتا ہے۔ میں سمجھتا ہوں کہ کسی عجلت اور غیر ضروری جذباتیت سے عاری یہ رویّہ ہی لمحۂ موجود میں بھی اور آنے والے دنوں میں بھی کاشف کو نمایاں اور ممتاز کرتا رہے گا۔ کاشف کے چند اشعار دیکھیں۔

وقت اتنا کہاں تھا وقت کے پاس
ورنہ کرتا وہ انتظار مرا
زمیں کے جسم پر قبریں نہیں ہیں
خیالِ رفتگاں رکھا ہوا ہے
سرِمژگاں مرے آنسو نہیں ہیں
سلوکِ دوستاں رکھا ہوا ہے
کوئی کیا کام آتا، کام جیسے
دلِ ناکام آیا ہے ہمارے
ان اشعار میں کاشف نے اپنے احساسات کو جس انداز میں سمویا ہے اس سے پتا چلتا ہے کہ وہ جو کچھ محسوس کرتا ہے اسے اپنے وجود میں پورے طور پر سمیٹ کر اظہار کی سطح پر لاتا ہے جس سے ایک طرف جہاں اس کی باطنی کشمکش کا اظہار ہوتا ہے وہاں یہ بھی معلوم ہوتا ہے کہ زندگی کے نامعلوم رخ پر بھی اس کی نگاہ رہتی ہے، کیوں کہ شاعری معلوم سے نامعلوم کی جانب سفر کی ہی ایک متغیر صورت گری ہے۔ خیالات کے مبدّل دھارے کو کاشف نے اپنے اظہار و اسلوب میں اس طرح قید کیا ہے کہ اس کے مصرعے خیال کو ندرت اور اظہار کو ایک ملیح آہنگ دیتے ہوئے نظر آتے ہیں۔ ایسا معلوم ہوتا ہے کہ کاشف نے اپنے عہد کی معتبر آوازوں کے سائے میں اپنی آواز کو اس طرح پروان چڑھایا ہے کہ اس کی شاعری کے خدوخال مانوس محسوس ہوتے ہوئے بھی اس کی اپنی آواز کا روپ دھار گئے ہیں۔ ایک ایسی آواز کا روپ جو اپنے درخشاں مستقبل سے ہم آغوش ہونے کے لیے ہزار شیوہ ہو گئی ہے۔ پیشِ نظر مجموعہ یقیناً کاشف کی شاعری کا آخری سرا نہیں ہے۔ 

کاشف اپنی پوری شاعری میں نہ مرصّع کار نظر آتا ہے اور نہ ہی وہ کسی سستی رومانویت کا اظہار کرتا ہے۔ ایک سنجیدہ اور کسی حد تک فکری لب و لہجہ اس کی شاعری پر حاوی ہے۔ یہی لب و لہجہ اس امر کا اشارہ ہے کہ کاشف کے ہاں زمانے سے سینہ سپر ہونے کا حوصلہ موجود ہے۔ وہ اپنے عہد کی مقبول آوازوں کے نہ تعاقب میں جاتا ہے اور نہ ہی ان کا اسیر ہے۔ اسے شاعری سے شغف ہی نہیں عشق ہے۔ وہ اپنی ذات پر اور اطراف میں گزرنے والی کیفیات کو محسوس کرتا ہے اور پھر ان کیفیات کو اپنے احساس سے پیوست کرکے بیان کر دیتا ہے۔ گویا وہ اپنے اور اپنے ماحول کی شاعری میں تصویر کشی کرتا ہے اور بصد ناز کہتا ہے کہ 

سنو! اِس دشت کا ہم زاد ہوں میں
یہ واقف ہے اکیلے پن سے میرے
مسندِ شہرِ سخن ہے درکار
اور نہ درکار خدائی ہے مجھے
میں اپنے فن سے ابھی مطمئن نہیں غائر
یہی تو عیب ہے میرے ہنر میں رکھا ہوا
دل کی دھڑکن سے سرسری نہ گزر
غور سے سن کلام ہے دل کا
کاشف حسین غائر جس شعری تسلسل کا حصہ بننے جارہا ہے وہ تسلسل اس سے اسلوب و خیال کے حوالے سے نہ صرف کچھ مطالبات کرتا ہے، بلکہ اسے خبردار بھی کرتا ہے کہ اگر اس نے اپنے شعری سفر میں کسی موڑ پر دَم لینے کی کوشش کی تو اس کی متعینہ منزل دُور ہو جائے گی۔ منزل کی یہ دُوری اکثر شاعر کے سفر کو تو برقرار رکھتی ہے، لیکن شاعر کی انفرادیت کا چہرہ کمھلا جاتا ہے۔ اس کی غزلوں میں خوش سلیقگی اور لہجے کی تازگی عام ہے۔ یہی خوش سلیقگی اور لہجے کی تازگی ا س کے کسی واضح مستقبل کی نشاندہی کرتی ہے اور اسی مستقبل کو میں نے اُس کی متعینہ منزل سے تعبیر کیا ہے۔

٭٭٭
بنے ہیں کام سب اُلجھن سے میرے
یہی اطوار ہیں بچپن سے میرے
ہَوا بھی پوچھنے آتی نہیں اب
وہ خوشبو کیا گئی آنگن سے میرے
زمیں ہموار ہو کر رہ گئی ہے
اُڑی ہے دھُول وہ دامن سے میرے
سنو! اِس دشت کا ہم زاد ہوں میں 

یہ واقف ہے اکیلے پن سے میرے
ہوائے بے دلی بھی خوب نکلی 

خلش تک لے اُڑی جیون سے میرے
٭٭٭
غبارِ دشتِ یکسانی سے نکلا
یہ رستہ میری بے دھیانی سے نکلا
نہ ہم وحشت میں اپنے گھر سے نکلے
نہ صحرا اپنی ویرانی سے نکلا
نہ نکلا کام کوئی ضبطِ غم سے
نہ اشکوں کی فراوانی سے نکلا
نہ آنکھیں ہی ہوئیں غرقابِ دریا
نہ کوئی عکس ہی پانی سے نکلا
اُدھر نکلی وہ خوشبو شہرِ گُل سے 

اِدھر میں باغِ ویرانی سے نکلا
 ہُوا غرقاب شہرِ جاں تو یہ دل
یہ دریا اپنی طغیانی سے نکلا
جو نکلا شامِ دشتِ کربلا سے
ستارہ خندہ پیشانی سے نکلا
٭٭٭
مری آنکھوں کو دھوکا ہو رہا ہے
کہ آئینہ ہی دھُندلا ہو رہا ہے
وہی ہم ہیں، وہی دنیا، وہی دل
وہی جو ہو رہا تھا ہو رہا ہے
نہ آوازیں ہی دل کو چھُو رہی ہیں
نہ سنّاٹا ہی گہرا ہو رہا ہے
نہ یہ آنکھیں ہی پتھر ہو رہی ہیں
نہ یہ آنسو ہی دریا ہو رہا ہے
ہمارے پاؤں زخمی ہو رہے ہیں
چلو، ہموار رستا ہو رہا ہے
مرے تو خواب مٹّی ہو رہے ہیں
در و دیوار کو کیا ہو رہا ہے
ہوائیں دکھ بٹاتی پھر رہی ہیں
زمیں کا بوجھ ہلکا ہو رہا ہے
٭٭٭
صورتِ آبِ رواں ہوتا ہے
وقت زنجیر کہاں ہوتا ہے
ہم سمجھتے ہیں جسے مہلتِ خواب
وقفۂ     کارِ    جہاں ہوتا ہے
لوگ آتے ہیں چلے جاتے ہیں
دشت آباد کہاں ہوتا ہے
کیا مکیں صرف مکیں ہوتے ہیں
کیا مکاں صرف مکاں ہوتا ہے
عکس آتا ہے نظر اپنا ہی 

آئنہ کس پہ عیاں ہوتا ہے
عمر ہو جاتی ہے چلتے چلتے
سلسلہ ختم کہاں ہوتا ہے
سلسلہ وار بکھرتے ہم ہیں
سُود در سُود زیاں ہوتا ہے
کچھ نئی بات نہیں ہے غائر
یہ تو ہر آن یہاں ہوتا ہے
٭٭٭
وہ رات جاچکی، وہ ستارہ بھی جا چکا
آیا نہیں جو دن وہ گزارہ بھی جا چکا
اِ س پار ہم کھڑے ہیں ابھی تک ا ور اُس طرف
لہروں کے ساتھ ساتھ کنارہ بھی جا چکا
دکھ ہے، ملال ہے، وہی پہلا سا حال ہے
جانے کو اُس گلی میں دوبارہ بھی جا چکا
کیا جانے کس خیال میں عمرِ رواں گئی
ہاتھوں سے زندگی کے خسارہ بھی جا چکا
کاشف حسین چھوڑیے اب زندگی کا کھیل
جیتا بھی جا چکا اسے ہارا بھی جا چکا
٭٭٭
سنبھالے گا ہمیں کیا غم ہمارا
یہ سایہ بھی ہے کوئی دم ہمارا
تھے ہم اک اَور ہی عالم میں جب تھے
ہے اب کچھ اور ہی عالم ہمارا
ہوئے ہیں قتل ہم اپنے ہی ہاتھوں
کرے گا کیا کوئی ماتم ہمارا
یہ دنیا ہے کہ دشتِ کربلا ہے
یہ دریا ہے کہ سیلِ غم ہمارا
ہمارے بعد گردِ رہگزر کو
رہا تو دھیان کم سے کم ہمارا
یہ بدلے ہی نہیں دن رات اپنے
کہ آیا ہی نہیں موسم ہمارا
٭٭٭
نہ ہونے کا گماں رکھّا ہُوا ہے
کہ ہونے میں زیاں رکھّا ہُوا ہے
زمیں کے جسم پر قبریں نہیں ہیں
خیالِ رفتگاں رکھّا ہُوا ہے
سرِ مژگاں مرے آنسو نہیں ہیں
سلوکِ دوستاں رکھّا ہُوا ہے
یہاں جو اِک چراغِ زندگی تھا
نہ جانے اب کہاں رکھّا ہُوا ہے
یہ دنیا اِک طلسمِ آب و گِل ہے
یہاں سب رائیگاں رکھّا ہُوا ہے
٭٭٭
شہر در شہر لیے پھرتے ہیں
راستے گھر نہیں جانے دیتے
آگے دُنیا نہیں آنے دیتی 

پیچھے منظر نہیں جانے دیتے
شام آتی ہے مگر گھر والے
گھر سے باہر نہیں جانے دیتے
دھُوپ رستہ نہیں چلنے دیتی 

سائے اُٹھ کر نہیں جانے دیتے 

کیوں اُلٹ دیتے ہو پیمانۂ دل
کیوں اِسے بھر نہیں جانے دیتے
٭٭٭
آ کبھی شام کے علاوہ بھی
مل کبھی کام کے علاوہ بھی
کوئی منظر ہو دیکھنے کے لیے
ان در و بام کے علاوہ بھی
دامنِ دشت میں بہت کچھ ہے 

گردِ ایّام کے علاوہ بھی
زندگی کیا نہیں بہت کچھ ہے
اپنے انجام کے علاوہ بھی
اور کچھ یاد ہے تجھے غائر
یار اُس نام کے علاوہ بھی
٭٭٭
رات، ملنے لگی گلے مجھ سے
سائے مانوس ہو چلے مجھ سے
میں کہیں ان کا مسئلہ تو نہیں
کیوں اُلجھتے ہیں مسئلے مجھ سے
سامنے آ کے بیٹھتا تو سہی
بات کرتا نہ وہ بھلے مجھ سے
مل اُسی باغ میں جہاں ہر روز 

شام ملتی ہے دن ڈھلے مجھ سے
گاہے گاہے سُلگتا رہتا ہوں
ملتے رہتے ہیں دل جلے مجھ سے
طے ہُوا بس کہ طے نہیں ہوں گے
بِن تمھارے یہ مرحلے مجھ سے
٭٭٭
جنوں بغیر گزارا نظر نہیں آتا
یہ رنگ ورنہ ہمارا نظر نہیں آتا
نگاہ جاتی ہے، جاتی ہے لوٹ آتی ہے
کہیں سے کوئی اشارا نظر نہیں آتا
یہ عشق کارِ زیاں ہے تو ہو کسی کے لیے
ہمیں تو کوئی خسارا نظر نہیں آتا
یہ خواب خواب ستارے یہ شاخ شاخ گلاب
مگر وہ جس نے پکارا نظر نہیں آتا
وہ سامنے ہے تو جی بھر کے دیکھ لو غائر
کہ ایسا خواب دو بارا نظر نہیں آتا
٭٭٭
ہمارے ساتھ چلا ہے تو تھک نہ جائے گا
یہ ماہتاب بہت دُور تک نہ جائے گا
ہَوا کا دھیان بٹائے گا گھر کا سنّاٹا
چراغ جل بھی رہا ہو تو شک نہ جائے گا
حال پوچھا نہ کرے، ہاتھ ملایا نہ کرے
میں اِسی دھوپ میں خوش ہوں کوئی سایہ نہ کرے
میں بھی آخر ہوں اِسی دشت کا رہنے والا
کیسے مجنوں سے کہوں خاک اُڑایا نہ کرے
آئنہ میرے شب و روز سے واقف ہی نہیں
کون ہوں، کیا ہوں؟ مجھے یاد دِلایا نہ کرے
عین ممکن ہے چلی جائے سماعت میری
دل سے کہیے کہ بہت شور مچایا نہ کرے
مجھ سے رستوں کا بچھڑنا نہیں دیکھا جاتا
مجھ سے ملنے وہ کسی موڑ پہ آیا نہ کرے
٭٭٭
مداوائے آلام ہو جائے گا
تو کیا دل ترا کام ہو جائے گا
اگر میں یونہی خاک اُڑاتا رہا
یہ رستا مرے نام ہو جائے گا
یہی زندگی ہے تو کیا سوچنا!

جو ہونا ہے انجام ہو جائے گا
سلامت رہے تیرا شوقِ سفر
مسافر ترا کام ہو جائے گا
اگر اُٹھ گیا دل تو سنّاہٹا
لباسِ در و بام ہو جائے گا
کسے یہ خبر تھی کہ کاشف حسین
یہ قصّہ ترا عام ہو جائے گا
٭٭٭
خواب تعبیر میں ڈھلا ہی نہیں 

وہ دریچہ ابھی کھُلا ہی نہیں
خاک پر رہ گئے ہیں نقشِ قدم
اور مسافر کا کچھ پتا ہی نہیں
اِس لیے راستے کو تکتا ہوں 

اب کوئی اور راستہ ہی نہیں
نیند ایسی کہ آنکھ کھل جائے
خواب ایسا کہ ٹوٹتا ہی نہیں
یا ہَوا تھک چکی ہے اب غائر
یا کسی گھر میں اب دِیا ہی نہیں
٭٭٭
کہیں مل جائے وہ خوشبو تو کہنا
مبارک باد موسم کی طرف سے
چراغِ شام آیا ہے ہمارے
اندھیرا کام آیا ہے ہمارے
وہ کیا آئے یہاں جو خواب میں بھی
برائے نام آیا ہے ہمارے
کوئی کیا کام آتا، کام جیسے
دلِ ناکام آیا ہے ہمارے
نہ کوئی اشک ہی آنکھوں میں ایسا
نہ لب تک جام آیا ہے ہمارے
٭٭٭
کیا بتا ¶ں میں کدھر جاتا ہوں روز
اور کیا کیا سوچ کر جاتا ہوں روز
ٹوٹ جاتا ہوں ستارے کی طرح
گرد کی صورت بکھر جاتا ہوں روز
روز ہو جاتی ہے انہونی کوئی
باندھ کر رختِ سفر جاتا ہوں روز
اَور کھو آتا ہوں اپنے آپ کو
ڈھونڈنے خود کو مگر جاتا ہوں روز
جس گلی کے موڑ پر بچھڑے تھے ہم
اُس گلی کے موڑ پر جاتا ہوں روز
آخرِ شب اُونگھنے لگتی ہے رات
لڑکھڑاتا میں بھی گھر جاتا ہوں روز
٭٭٭
عقل کی بات سجھائی ہے مجھے
دل نے یہ راہ دکھائی ہے مجھے
ملنے آیا ہوں چراغِ شب سے
اور ہَوا چھوڑنے آئی ہے مجھے
خوش ہُوا ہوں تری باتیں سُن کر
کہ پسند اپنی بُرائی ہے مجھے
آنکھ نے خواب دکھائے ہیں بہت
خواب نے سیر کرائی ہے مجھے
تیری دیوار کے سائے سائے
زندگی دھوپ میں لائی ہے مجھے
مسندِ شہرِ سخن ہے درکار
اور نہ درکار خدائی ہے مجھے
٭٭٭
جانے کیا دل پہ بار ہے ایسا
بے دلی کا شکار ہے ایسا 

آگیا ہے تو سیر کرتا چل
یہ گلی ، یہ دیار ہے ایسا
یا شبِ انتظار ہے ایسی
یا مجھے انتظار ہے ایسا
کس پہ کھُلتے ہیں رات کے اَسرار
کون یاں شب گزار ہے ایسا
بھولتے ہی نہیں فراق کے دن
یہ سفر یادگار ہے ایسا
وقت کا پیش رَو ہوں میں غائر
ہر قدم میرا یار ہے ایسا
٭٭٭
بیٹھے بیٹھے خیال سا آیا
چلنے والوں کے ہاتھ کیا آیا
بچ گئے خواب رائیگانی سے
میں اُسے نیند سے جگا آیا
دن بتانے کو خاک اڑانے کو
میرے حصّے میں راستہ آیا
اِس مسافر کا خیر مقدم کر
زندگی تیرا مبتلا آیا
عمر بھر کھیلتا رہا دل سے
اور اِس کھیل میں مزہ آیا
٭٭٭
مدّت سے کوئی شور بپا ہو نہیں رہا
اور ہاتھ ہے کہ دل سے جُدا ہو نہیں رہا
اک صبح تھی جو شام میں تبدیل ہو گئی
اک رنگ ہے جو رنگِ حنا ہو نہیں رہا
ہم بھی وہی، دِیا بھی وہی، رات بھی وہی
کیا بات ہے جو رقصِ ہَوا ہو نہیں رہا
ہم بھی کسی خیال کے سنّاہٹوں میں گُم
تم سے بھی پاسِ عہدِ وفا ہو نہیں رہا
کیا چاہتی ہے ہم سے ہماری یہ زندگی
کیا قرض ہے جو ہم سے ادا ہو نہیں رہا
٭٭٭
سیر کرنے سے ہَوا لینے سے
کام ہے دل کو مزہ لینے سے
دھُوپ سائے کی طرح پھیل گئی
اِن درختوں کی دُعا لینے سے
اِس طرح حال کوئی چھُپتا ہے؟
اِس طرح زخم چھپا لینے سے
کوئی مقبول دُعا ہوتی ہے
صرف ہاتھوں کو اُٹھا لینے سے
میرے جیسا وہ نہیں ہو سکتا
میرا انداز چُرا لینے سے
رات کچھ اچھی گزر جاتی ہے
چاند کو چھت پہ بلا لینے سے
وقت بے وقت کا آزار ملا
وقت کو ساتھ لگا لینے سے
آج بھی نام وہی ہے اپنا
کیا ہُوا نام کما لینے سے
٭٭٭
دھول آمادۂ سفر ہی نہ تھی
اِس طرف تو مری نظر ہی نہ تھی
جھلملاتے رہے ستارے بھی
شب گزاری چراغ پر ہی نہ تھی
اور یہ اُس گلی میں جا کے کھُلا
وہ گلی میری منتظر ہی نہ تھی
زندگی بھر رہی شریکِ سخن
رہ گزر صرف رہ گزر ہی نہ تھی
اپنی آب و ہَوا میں زندہ تھے
موسموں کی ہمیں خبر ہی نہ تھی
کشتیِ دل رواں دواں غائر
صرف موجِ خیال پر ہی نہ تھی
٭٭٭
دل پہ دار و مدار ہے اپنا
ویسے ہر شخص یار ہے اپنا
خاکداں جیسے پاؤں کی زنجیر
آسماں پہرے دار ہے اپنا
کوئی آئے تو کچھ خبر لائے
آج تک انتظار ہے اپنا
کس کو معلوم ہے یہ بے خبری
کس خبر سے فرار ہے اپنا
لمحہ لمحہ وصول کرتے ہیں
زندگی پر اُدھار ہے اپنا
لوگ کچھ بھی کہیں مگر غائر
آدمی کا وقار ہے اپنا
٭٭٭
شہرِ جاں میں قیام ہے دل کا
یہ علاقہ تمام ہے دل کا
دل کی دھڑکن سے سرسری نہ گزر
غور سے سُن کلام ہے دل کا
دبدبہ کیسا سلطنت کیسی
بادشہ تک غلام ہے دل کا
٭٭٭
کیا کہیں اَور دل کے بارے میں
ہم ملازم ہیں اِس ادارے میں
اک نظر میرے دیکھ لینے سے
کیا کمی آ گئی نظارے میں
بس کہ خود پر یقین ہے اپنا
کیا کہیں اور خدا کے بارے میں
روشنی منتقل ہوئی کیسے
اِس ستارے سے اُس ستارے میں
کیا حقیقت ہے کارِ دُنیا کی
کیا منافع ہے اِس خسارے میں
٭٭٭
لہک رہی ہے کسی گُل کی باس گلیوں میں
بھٹک رہا ہے کوئی آس پاس گلیوں میں
کنارِ شام یہ میلہ سا خوش لباسی کا
دکھائی دیتا ہے اِن بے لباس گلیوں میں
ہَوا گئی ہے یہ کس کو سلام کرتی ہوئی
چراغ کس نے جلائے اُداس گلیوں میں
تمام شہر میں جو گونجتی تھی وہ آواز
سنائی دیتی ہے اب خاص خاص گلیوں میں
٭٭٭
پھول، خوشبو، دھنک ،ستارے سب
زندگی کے ہیں استعارے سب
یاد آیا بہت دلِ ناکام
کام جب ہو چکے ہمارے سب
ہاتھ وہ لہر پھر نہیں آئی
ہاتھ ملتے رہے کنارے سب
میری چپ سے ملی زبان انھیں 

ورنہ خاموش تھے نظارے سب
میر و سودا و آتش و غالب
ہیں اِسی زندگی کے مارے سب 

٭٭٭
نیند کرتے ہیں مر نہیں جاتے
خواب جب تک بکھر نہیں جاتے
وہ گلی ہی اُجڑ گئی ورنہ 

راستے در بہ در نہیں جاتے
یا انھیں راستہ نہیں معلوم 

یا ستارے اُدھر نہیں جاتے
حادثے تو گزرتے رہتے ہیں 

چلنے والے ٹھہر نہیں جاتے
جانے وہ کیوں اِدھر نہیں آتا
ہم تو کچھ سوچ کر نہیں جاتے
رات بھی پوچھتی نہیں ہم سے
ہم بھی گھر رات بھر نہیں جاتے
٭٭٭
غلط نہیں ہے کسی کو یہ مشورہ دینا
کہ حبس بڑھنے لگے تو دِیا جلا دینا
ہَوائے وصل بھٹکتی ہوئی سرِ راہے
کہیں ملے تو ہمارا پتا بتا دینا
کھڑے ہوئے ہیں پسِ کاروانِ تنہائی
کسی سے کیسے کہیں ہم کہ راستہ دینا!

یہ کارِ عشق سراسر زیاں کا سودا ہے
زیاں نہ ہو تو یہ دوکانِ دل بڑھا دینا
کہاں ملیں گے تمھیں ہم سے قدر دانِ سخن
میاں جو شعر بھی لکھّو ہمیں سنا دینا
مزاجِ دل زدگاں بھی عجیب ہے غائر
جہاں بھی بیٹھنا اک مسئلہ اُٹھا دینا
٭٭٭
چراغِ تعلّق بجھا دینے والے!

یہ جھونکے کہاں ہیں ہَوا دینے والے
کسی موڑ پر کیا کبھی مل سکیں گے
ہم اک دوسرے کو صدا دینے والے
کیے جائے دل، دل میں آئے جو اس کے
دیے جائیں یہ مشورہ دینے والے
کروں کیسے شامل تجھے رفتگاں میں
مجھے زندگی کا پتا دینے والے
کھڑے ہیں مگر سب سے پیچھے کھڑے ہیں
زمانے کو ہم راستہ دینے والے
یہ دنیا ہے پیارے محبت سے خالی
یہ رستے ہیں کاشف تھکا دینے والے
٭٭٭
ہَوائے شب نے جسے تھا نظر میں رکھّا ہُوا
چراغ نکلا وہ طاقِ سحر میں رکھّا ہُوا
کسی جگہ کوئی میرا بھی منتظر ہو گا
اِسی گماں نے ہے مجھ کو سفر میں رکھّا ہُوا
ہوائیں آتی ہیں میرا طواف کرتی ہیں 

میں اک دِیا ہوں تری رہ گزر میں رکھّا ہُوا
گئی رُتوں کی کہانی سنا رہا ہے مجھے
خیال سا کوئی طاقِ شجر میں رکھّا ہُوا
میں اپنے فن سے ابھی مطمئن نہیں غائر
یہی تو عیب ہے میرے ہنر میں رکھّا ہُوا
٭٭٭
یہ تماشائے رنگ و بُو بھی مجھے
خواب لگنے لگا ہے تُو بھی مجھے
جو مری تشنگی سے نکلی تھی
پوچھتی ہے وہ آب جُو بھی مجھے
میں نہ کہتا تھا بھول جائے گا
بھول جائے گا دیکھ تُو بھی مجھے
٭٭٭
اے ہَوا تُو ہی نہیں میں بھی ہوں
خاک اُڑاتا تو یہیں میں بھی ہوں
صرف آباد نہیں سنّاٹا
اِس خرابے کا مکیں میں بھی ہوں
اِن ستاروں میں کہیں تم بھی ہو
اِن نظاروں میں کہیں میں بھی ہوں
کیا تھا جو دشت نشیں تھا مجنوں
کیا ہے جو گوشہ نشیں میں بھی ہوں
شاد آباد زمیں کس سے ہے
ناز بردارِ زمیں میں بھی ہوں
یا تو کچھ بھی نہیں موجود یہاں
یا مجھے ہوش نہیں میں بھی ہوں 

٭٭٭
ہمِیں سے کرتا رہا گفتگو ہماری طرح
تھا آئنے میں کوئی ہُو بہُو ہماری طرح
بکھر رہے ہیں ستارے سمٹ رہی ہے رات
بھٹک رہی ہے ہوا کُو بہ کُو ہماری طرح
کسی کے ساتھ نہیں ہے کسی کے ساتھ نہیں
کہ اس ہجوم میں شامل ہے تُو ہماری طرح
کسی کی چاہ نہیں کوئی رسم و راہ نہیں
یہ کس خیال میں رہتا ہے تُو ہماری طرح
یہ زندگی گزراں ہے گزر ہی جائے گی
بس ایک شام گزارو کبھو ہماری طرح
٭٭٭
کبھی آباد تھا یہ شہرِ جاں بھی
یہیں رہتے تھے وہ کاشف میاں بھی
یہ دُنیا یہ مرے خوابوں کی دُنیا
دھُواں ہو جائے گا کیا یہ دھُواں بھی
یہ میرا دل، یہ آثارِ قدیمہ
کوئی آباد ہو جیسے یہاں بھی
یہاں کچھ بھی نہیں بدلا ہو جیسے
وہی ہم ہیں وہی کارِ جہاں بھی
اگر اِس عشق میں جاں کا زیاں ہے
تو سر آنکھوں پہ جاں کا یہ زیاں بھی
ستارے خواب ہوتے جا رہے ہیں
اُجڑتا جا رہا ہے آسماں بھی
٭٭٭
نشّۂ غم ہے اور ہم ہیں بس
ایک عالم ہے اور ہم ہیں بس
عشق میں یار یہ من و تُو کیا
لفظ اک ’ہم‘ ہے اور ہم ہیں بس
حاصلِ جستجو نہیں معلوم
سعیِ پیہم ہے اور ہم ہیں بس
تیرا عکسِ خیال ہے اور دل
دیدۂ نم ہے اور ہم ہیں بس
یہ ہَوا یہ چراغِ جاں غائر
بس کوئی دم ہے اور ہم ہیں بس
٭٭٭
دُنیا سے وابستہ ہوں
آدمی لیکن اچھّا ہوں
نیند پریشاں رہتی ہے
اور میں جاگتا رہتا ہوں
کچھ اپنا اَحوال کھُلے
روز کسی سے ملتا ہوں
شاید کچھ آ جائے یاد
پہروں سوچا کرتا ہوں
وہ میرا ہو جاتا ہے
جس رستے پر چلتا ہوں
٭٭٭
غالباً وقت کی کمی ہے یہاں 

ورنہ ہر چیز دیدنی ہے یہاں
سارے رستے اِدھر ہی آتے ہیں
یہ جو آباد اک گلی ہے یہاں
یہ ہَوا یوں ہی خاک چھانتی ہے 

یا کوئی چیز کھو گئی ہے یہاں
زندگی ہی مرا اثاثہ ہے
وہ بھی تقسیم ہو رہی ہے یہاں
کیوں اندھیرا نظر نہیں آتا
کون سی ایسی روشنی ہے یہاں
موت کاسہ اُٹھائے پھرتی ہے
اور تہی دست زندگی ہے یہاں
میرے اندر کا شور ہے مجھ میں
ورنہ باہر تو خامشی ہے یہاں
شہر اپنا دکھائی دیتا ہے
ویسے ہر شخص اجنبی ہے یہاں
کون سی شے ہے دائمی غائر
کون سی بات آخری ہے یہاں
٭٭٭
سفر میں رکھے نئے منظروں کی چاہ مجھے
کہیں غبار نہ کر دے یہ گردِ راہ مجھے
ترے سلوک سے پہلے ہی میں پریشاں ہوں
تباہ اور نہ کر اے دلِ تباہ مجھے 

گزر رہا ہوں یہ کس عالمِ ندامت سے
ثواب لگنے لگے ہیں مرے گناہ مجھے
یہیں کہیں تھا ابھی سایۂ صفِ مژگاں
یہیں کہیں تھی میّسرابھی پناہ مجھے
مرا وجود بھی میرا وجود ہے کہ نہیں
کوئی یقین ہے ایسا نہ اشتباہ مجھے
گزارنی ہے کسی طور زندگی کاشف
کوئی فقیر پکارے کہ بادشاہ مجھے
٭٭٭
یاد وہ عمر بھر رہے گا کیا
دل اِسی کام پر رہے گا کیا
کیا بکھر کے رہیں گے خواب مرے
آئنہ ٹوٹ کر رہے گا کیا
کیا ہَوا اب اِدھر نہ آئے گی
حبس یہ عمر بھر رہے گا کیا
وہ جو اِک شخص میرے اندر ہے
میرے اندر ہی مر رہے گا کیا
میں ہَوا کی طرح ہوں آوارہ
تُو مرا ہمسفر رہے گا کیا
نیند اُڑتی رہے گی آنکھوں سے
جشن یہ رات بھر رہے گا کیا
٭٭٭
دل و نگاہ زمیں کی مثال ہو گئے ہیں
اِدھر بچھے ہیں اُدھر پائمال ہو گئے ہیں 

میں دیکھتا ہوں پرندے تو ایسا لگتا ہے
کہ واقعی یہ مرے ہم خیال ہو گئے ہیں
قدم میں خاک اٹھا ¶ں گا اُس گلی کی طرف
دعا کو ہاتھ اٹھانا محال ہو گئے ہیں
ہَوا سے دُور بہت دُور آگیا ہوں میں
کہ یہ چراغ ستارہ مثال ہو گئے ہیں
رُکے ہی کب تھے مسافر کسی جگہ غائر
چلے ہی کب تھے جو رستے نڈھال ہو گئے ہیں

٭٭٭
سخن جو خود سے کِیا تیرے رُو برو کرتے
اگر وہ چاند سرِ آسماں نظر آتا
چراغ ہم بھی کوئی نذرِ آب جُو کرتے
میانِ دشتِ یقین و گماں رہے ورنہ
سراب دیکھنے والے تو ہا ¶ہُو کرتے
عجب مزاج تھا اپنا کہ گھر میں بیٹھے رہے
کچھ اَور سوچتے، کچھ اَور جستجو کرتے
وہ دل کا داغ تھا غائر سو دل کے ساتھ گیا
وہ کوئی زخم نہیں تھا کہ ہم رفو کرتے
٭٭٭
اچانک کس کو یاد آئی ہماری
کہانی کس نے دُہرائی ہماری
چلو، آیا نہ آیا جانے والا
صدا تو لوٹ کر آئی ہماری
گذشتہ شب ہَوا سے گفتگو کی
چراغوں نے قسم کھائی ہماری
نظر آیا ہے وہ بیمار اپنا
کھُلی جس پر مسیحائی ہماری
تری خوشبو سے ہے آباد اب تک 

یہ باغِ دل، یہ انگنائی ہماری
زمیں آباد ہوتی جا رہی ہے
کہاں جائے گی تنہائی ہماری
٭٭٭
جاؤں جس سمت اِجازت ہے مجھے
دشت میں کتنی سہولت ہے مجھے
اُن مکینوں کا سلوک اپنی جگہ
در و دیوار پہ حیرت ہے مجھے
تم بھی مصروف نظر آتے ہو
میں بھی چلتا ہوں کہ عجلت ہے مجھے
میں ہَوا میں جو اُڑا پھرتا ہوں
غالباً خاک سے نسبت ہے مجھے
یاد رکھتا ہوں جہاں لوگوں کو
بھول جانے کی بھی عادت ہے مجھے
کام کچھ آن پڑا ہے ایسا
ورنہ کیا دل کی ضرورت ہے مجھے
زندگی تجھ سے ترے بارے میں
پوچھ سکتا ہوں اِجازت ہے مجھے؟
٭٭٭
متاعِ جسم و جاں کس کے لیے ہے
یہ مٹّی، یہ دھُواں کس کے لیے ہے
وہ میری زندگی کس کے لیے تھی
یہ میری داستاں کس کے لیے ہے
ہمِیں اِس کام پر مامور کیوں ہیں 

یہ سعیِ رائیگاں کس کے لیے ہے
اگر لا حاصلی ہے اِس کا حاصل
تو یہ کارِ جہاں کس کے لیے ہے
نہیں کوئی اگر دامن کشِ دل
تو یہ دریا رواں کس کے لیے ہے
ہَوا کیا ڈھونڈتی پھرتی ہے غائر
یہ آوارہ یہاں کس کے لیے ہے
(نذرِ رسا چغتائی)
٭٭٭
خواب بُنتا رہوں میں بستر پر
اور تکیہ کروں مقدّر پر
محوِ پرواز ہے یہ دل اور میں
جاں چھڑکتا ہوں اِس کبوتر پر
عمر بھر دیکھتے رہے سائے
دھوپ پڑتی رہی مرے سر پر
خود سے مشکل ہُوا سخن کرنا
وقت وہ آ پڑا سخن وَر پر
نیند اُڑنے لگی ہے آنکھوں سے
دھُول جمنے لگی ہے بستر پر
خاک ہونے سے پیش تر غائر
نقش ہو جاؤں کیوں نہ پتھر پر
٭٭٭
یہ شب جا رہی ہے سحر کی طرف
چلو، ہم بھی چلتے ہیں گھر کی طرف
معمّہ یہ آ کر کھُلا باغ میں
اِشارہ تھا وہ کس شجر کی طرف
مرا دھیان دل کی طرف یوں گیا
دُعا جیسے بابِ اثر کی طرف
قدم کیا اُٹھاتے کہ دل اُٹھ گیا
گئے پھر نہ اُس رہ گزر کی طرف
میں اسبابِ دُنیا کو کیا دیکھتا
نظر تھی مری اُس نظر کی طرف
کھُلا، دل کا مقروض میں ہی نہیں
کہ یہ قرض ہے بیش تر کی طرف
نکل جائیں گے بادلوں کی طرح
کسی دن اِدھر سے اُدھر کی طرف
٭٭٭

تصویرِ شجاعت ہمہ عالم کے لیے تھے
وہ ہاتھ بنائے گئے پرچم کے لیے تھے
تھی فکر شب و روز اک آزاد وطن کی
ہر غم کو چھپائے ہوئے اِس غم کے لیے تھے
اُس بندۂ بے دام کو کس شے کی کمی تھی
اعزاز سبھی قائدِ اعظم کے لیے تھے
اقبال ترے خواب کو تعبیر عطا کی
وہ خود کو سنبھالے اِسی موسم کے لیے تھے
(نذرِ قائد)
٭٭٭
متفرقات

کس کو معلوم ہے یہ بے خبری
کس خبر سے فرار ہے اپنا
کسی نے یاد کِیا اور نہ کوئی یاد آیا
عجیب طرح کا موسم تمھارے بعد آیا
ذراسی دیر میں دل میں اترنے والے لوگ
ذراسی دیر میں دل سے اُتر بھی جاتے ہیں
میں ہی کیا گھر میں پڑا رہتا ہوں
گھر سے جاتی نہیں ویرانی بھی
پھر نہ ہم سے اٹھا گیا غائر
ایسی دیوارِ انتظار اٹھی
اس طرح تیری کمی پوری کی
ایک عالم سے تعلق رکھا
تمام نقش ہم اپنے تئیں بناتے ہیں
جو ہم بنا نہیں سکتے، نہیں بناتے ہیں
کون دن میں دِیا جلاتا ہے
یہ ہَوا کیوں چراغ پا ہے ابھی
پہلے کچھ دن تو اُڑاتا رہا خاک
پھر اسی خاک میں شامل ہُوا میں
ہے کارِ عشق وہ نیکی کہ عمر بھر ہم کو
ثواب ملتا رہے گا کسی پہ مرنے کا
وہ دنیا جو مری دنیا نہیں ہے
میں اس سے اِستفادہ کر رہا ہوں
ڈوب جاتا اسی دریا میں سفینے کے سمیت
اور کچھ دیر جو آتا نہ کنارے کا خیال
رات کی سائیں سائیں سنتا ہوں
سونے دیتا نہیں یہ شور مجھے
لگتا ہے کہ موسم مرے قدموں سے بندھا ہے
چلتا ہوں تو بڑھ جاتی ہے سورج کی تپش اَور
دیے کی لَو ہَوائیں لے گئی ہیں
دِیا دیوار ہی پر رہ گیا ہے
بہت پُر زور ہے اُس کا بیاں بھی
ہماری خامشی بھی کم نہیں ہے
خاک ہونے کی دیر تھی میرے
کہ ہَوا لے اُڑی غبار مرا
آگیا تھا کہ گھر میں وحشت تھی
جا رہا ہوں کہ گھر اکیلا ہے
میں نے منزل پہ لا کے چھوڑ دیا
اب جہاں راستہ چلا جائے
ہم ہی ایسے دکھائی دیتے ہیں
آئنے کا کوئی کمال نہیں
جاگتی ہیں اب وہ آنکھیں رات بھر
نیند بے آرام ہو کر رہ گئی
بچھڑتے وقت رکھے اپنے فیصلے پہ قدم
میں جانتا تھا زمیں زیرِ پا نہیں ہو گی
بس کوئی ہے جو مرا حال بتاتا ہے مجھے
آئنہ دیکھنے والا ہوں کہاں مَیں ایسا
اِدھر اُدھر تو بہت پھرے ہم، ملا نہ اپنا پتا کہیں بھی
دِیا بھی ہم نے جلا کے دیکھا ،نظر نہ آئی ہَوا کہیں بھی
راہ میں رختِ سفر یاد آیا
گھر سے نکلے تھے کہ گھر یاد آیا
ہمارے بس میں نہیں ہے ہمارا کام کوئی
ہمارا سوچنا بےکار ہے ہمارے لیے
عمر بھر آیا نہیں کھڑکی میں وہ
اس گلی میں سب تماشے کر لیے
اپنی آنکھوں سے ہو گئے اوجھل
اُس کے دل میں جگہ بناتے ہوئے
ہَوا کو آگ لگاتا ہُوا گزرتا ہے
دِیا یہ کون جلاتا ہُوا گزرتا ہے
مجھ میں آباد ہے جو سنّاٹا
کیا مری ہا و ¶ہو سے نکلے گا
خواب درکار ہے اک اَور مجھے
نیند آ ائے کسی طور مجھے
یعنی اچھّا ہے رائیگاں ہونا
کام آتی ہے رائیگانی بھی
ہر ایک شکل یہاں آئینے کی کھوج میں ہے
مگر وہ شکل جسے آئنہ تلاش کرے
زندگی میں کسک ضروری تھی
یہ خلا پُر تری کمی سے ہُوا
زندگی لڑکھڑانے لگتی ہے
آدمی جب سنبھلنے لگتا ہے
تا عمر میرے ساتھ تمھیں چلنا پڑے گا
یہ عشق مسافت نہیں دوچار قدم کی

